KULIAH 11

Mengendali Idea dan Ayat Dalam Penulisan Sejarah

MENGENDALI IDEA-IDEA DALAM PENULISAN SEJARAH
Dalam penelitian sejarah terdapat berbagai kaedah untuk mengendalikan  idea-idea, terutamannya idea besar. Idea perlu dikendalikan dengan teliti kerana ianya merupakan suatu imej atau sebagai saranan yang melewati fakta dan data. Oleh kerana sejarah merupakan satu ungkapan peristiwa, maka sejarah bukan sahaja terdiri dari fakta tetapi adalah gabungan fakta dan idea. Apakah sebenarnya yang dimaksudkan dengan idea? Selalunya dalam kamus, definisi yang panjang lebar diberikan untuk mencari makna yang spesifik (sila rujuk Kamus Dwibahasa, Dewan Bahasa dan Pustaka, 1990 : 598). Idea itu sendiri adalah berkait dan berhubung rapat dengan kehidupan manusia. Ianya indefinite (tidak tetap), selalu bertukar-tukar, berkuasa dan sesuatu yang wujud dalam pemikiran manusia. Idea besar pula merujuk kepada idea utama yang luas ruang lingkupnya seperti kepercyaan agama, politik, ekonomi dan falsafah. Dalam politik, contohnya seperti demokrasi, sosialisme, komunisme dan sebagainya lagi. Definisi idea besar juga biasa dipakai dalam bidang ilmu sejarah. 

Para peneliti sejarah yang mengendalikan idea menganggap babawa satu ayat yang mempunyai fakta tanpa idea akan mati di situ sahaja tetapi ayat yang mempunyai idea akan memberi satu pertikaian lain (pemikiran lain). Sebagai contoh Tun Abdul Razak ialah seorang pemimpin yang baik atau Dr. Mahadir Mohammad telah mengisytiharkan Wawasan 2020. Persoalannya ialah adakah Tun Abdul Razak benar-benar baik, atau adakah Wawasan 2020 itu idea dari Dr. Mahathir Mohammad?

Persoalan tersebut juga merupakan idea kerana idea mempunyai sesuatu yang bersifat kemungkinan. Seseorang peneliti mengetahui secara kasar tentang doktrin Wawasan 2020 tetapi jika hendak menjawap persoalan tadi ataupun juga hendak memperkukuhkannya dengan fakta dan idea lain seperti yang dibuat oleh ahli sejarah, hasilnya ialah satu jilid yang membincangkan doktrin Wawasan 2020 sahaja. Ini adalah kerana apa yang terjadi dalam sejarah bukan hanya pada fakta sahaja tetapi fakta yang dicampur dengan idea. Fakta dan idea wujud bersama dengan pengalaman manusia. Oleh itu dalam mengendalikan idea yang besar peneliti perlu mengasingkan antara fakta dan idea dalam membuat laporan kepada orang ramai.

Dalam penelitian sejarah sesuatu idea yang besar dan diterima ramai dalam sejarah ialah bila mana peneliti menghasilkan idea sebagai berlainan dengan fakta yang biasa. Sebagai contoh, Jefferson ialah presiden yang hebat dan berwibawa. Perkara yang berupa fakta ialah Jefferson seorang presiden tetapi dengan adanya sisipan idea, iaitu “presiden yang hebat” maka pertikaian terbentuk bagi menerima atau menolak idea tersebut. Oleh kerana idea dan fakta wujud bersama, dan idea itu dipenuhi oleh sesuatu yang kompleks, maka seseorang penyelidik mestilah mengetahui bagaimana hendak mengendalikan idea supaya menjadikan idea itu penting dan menarik serta tidak jatuh ke dalam perangkap. Dalam mengendalikan idea yang besar terdapat lima keadah yang dapat membantu seseorang penyelidik, iaitu;

A. Mengenalpasti Kualiti Sistem Kepercayaan Dalam Zaman Itu

Sistem kepercayaan ini boleh meliputi kepercayaan agama, politik dan falsafah yang dianuti dan dipegang oleh masyarakat pada masa itu. Oleh kerana idea yang ingin dinyatakan itu penting maka wajarlah idea itu mewakili atau selaras dengan sistem kepercayaan masyarakat itu. Penerimaan dan keyakinan terhadap idea tertentu akan wujud apabila idea itu mempunyai bukti yang kukuh dan tidak menyalahi sistem kepercayaan yang dianuti oleh sesebuah masyarakat. Idea dikatakan tidak berbeza jauh dari sistem kepercayaan masyarakat zaman tersebut. Kepentingan sistem kepercayaan ini terbukti apabila pada masa lampau terdapat manusia yang berbunuhan sesama sendiri apabila idea yang dilahirkan berbeza denggn sistem kepercayaan yang dipegang oleh mereka

Kepentingan mengenal pasti sistem kepercayaan dalam penyelidikan atau bagi mengemukakan idea sejarah telah terbukti dengan pengalaman penyelidikan Herodotus yang menyatakan pertelingkahan di antara orang Yunani dan Parsi adalah hasil tindak tanduk manusia sendiri. Namun beliau mengakui bahawa unsur ajaib memang berperanan dalam hal ehwal manusia, terutamanya dalam menghukum mereka yang angkuh dan melakukan dosa. Kenyataan Herodotus ini diterima oleh masyarakat pada masa itu kerena mereka turut berpegang kepada sistern kepercayaan yang sama. Oleh itu idea yang boleh diterima dalam kepercayaan akan memberikan kesan terhadap penerimaan masyarakat. 

B. Menyoal Setiap Perkataan Dan Pernyataan
Tindakan menyoal pernyataan dan perkataan adalah untuk memastikan kebenarannya. Kepentingan menyoal dikui oleh Collingwood yang menyatakan bahawa penggunaan perkataan dan implikasinya itulah yang menjadikan Herodotus sebagai bapa sejarah. Seorang penyelidik yang memiliki keistimewaan dan kebolehan menggunakan sesetengah perkataan penting dan menarik merupakan seorang peneliti sejarah yang baik dalam pentafsirannya terhadap idea.

Menyoal pernyataan dan perkataan dalam sejarah adalah untuk memastikan ianya mudah difahami, tepat dan tidak menimbulkan sebarang pertikaian. Dalam hal menyoal perkataan dan pernyataan juga terdapat sedikit persamaan dengan mengkaji perkataan dalam teknik mengkritik diri. Oleh itu contoh-contoh menyoal perkataan dan pernyataan boleh diperhatikan menerusi keterangan dalam teknik mengkritik diri yang telah dibincangkan sebelum ini. Begitu juga halnya dengan contoh-contoh yang dibicangkan di atas, seperti idea berkaitan dengan Wawasan 2020 dan presiden Jefferson yang menerangkan tentang pentingnya menyoal setiap perkataan dan pernyataan.

C. Menganalisa Kenyataan

Seseorang penyelidik sejarah perlu mempunyai kekuatan atau keupayaan untuk menganalisa kenyataan dari idea-idea besar. Kekuatan yang perlu ada ialah seperti pengetahuan, kejujuran, kepekaan dan kreativiti. Analisa kenyataan juga adalah untuk melihat kebenaran fakta sejarah. Analisa kenyataan dilakukan dengan meneliti idea dalam pemikiran melalui persoalan atau pertanyaan. Unsur-unsur yang relevan juga mesti diteliti dalam memahami keseluruhan idea. Sebagai contoh, penyelidik sejarah harus menyoal apakah matlamat Wawasan 2020? Bilakah tarikh sebenar kebangkitan nasionalisme di Malaysia? Siapakah yang mencetuskan perang saudara di Rwanda? dan persoalan sebagainya. Kesemua pertanyaan atau persoalan dalam menganalisa kenyataan adalah untuk mencari jawapan yang boleh menghindari kekeliruan pembaca dan mencari kebenaran.

D. Tidak Mengandaikan Setiap Orang Memiliki Keintelektualan Yang Sama

Andaian bahawa setiap individu memiliki tahap intelek yang sama harus dielakkan kerana dua perkara. Pertama, penelitian sejarah meletakkan asas-asas penampilan semua perkara adalah pelbagai. Kedua, tidak semestinya seseorang penyelidik sejarah yang memiliki tahap pendidikan yang tinggi sahaja dapat menyatakan tentang idea besar. Begitu juga pembaca dan masyarakat yang akan berdepan dengan idea tersebut bukanlah dari taraf keintelektualan yang sama. Sebuah idea besar boleh dihasilkan oleh sesiapa sahaja dalam berbagai kedaan asalkan ianya mempunyai bukti yang kukuh serta benar. Dengan demikian penyelidik sejarah haruslah mempunyai pengetahuan yang luas dalam mencetuskan idea besar. Sebagai contohnya, Henry Ford telah mencetuskan idea untuk menghasilkan kenderaan yang boleh bergerak (kereta). Jika dibandingkan Henry Ford dengan pencipta-pencipta yang lain tidak banyak beza taraf pendidikan mereka, namun kerana ideanya diterirna ramai maka beliau berjaya mengemukakan ideanya dengan berkesan ditambah pula dengan ideanya itu menjadi kenyataan atau terbukti menerusi ciptaan kereta pertamanya.

E. Menerima Bahawa Idea Masa Lampau Mengalami Pemikiran Semula

Proses pemikiran semula berlaku hasil dari sikap curiga penyelidik sejarah terhadap sesuatu kenyataan atan idea. Sikap sebegini sememangnya harus ada dalam diri penyelidik sejarah kerana dia tidak seharusnya menerima sahaja setiap idea dan pernyataan yang ditemuinya. Sejarah merupakan tafsiran penyelidik sejarah masa kini terhadap peristiwa masa lain yang dipilih serta dianggapnya sebagai penting untuk dikaji. Melalui tafsiran ini telah menyebabkan proses pemikiran semula berlaku. Menurut Collingwood dalam karyanya The Idea of History, sejarah tidak terlepas dari pemikiran peristiwa lampau. Proses pemikiran semula ialah mencari, mendapatkan, meneliti dan mengubahkan semula sumber-sumber persitiwa lampau. Rasa tidak puas hati terhadap hasil penulisan tradisional telah melahirkan aliran-aliran baru sejak tahun 1920 yang berusaha secara serius untuk meluaskan skop penyelidikan dan penulisan sejarah. Proses pemikiran semula sejarah lampau adalah untuk mencari kebenaran yang mutlak. Gotthold Ephraim Lessing pernah mengatakan bahawa tanpa pemikiran semula sejarah, pada setiap jam manusia akan diancam bahaya diperdaya oleh individu [penulis dahulu] yang tidak bertanggungjawab, yang tidak sedikit memuji ‘penemuan baru’ yang sebenarnya telah menjadi pengetahuan manusia yang diyakini sejak beribu-ribu tahun lalu. Namun, sejarawan pada hari ini telahpun sedar akan kesilapan dan penipuan seumpama itu. Sungguhpun suatu kebenaran mutlak itu sukar untuk diperolehi namun masalah ini dapat ditangani melalui usaha gigih pemikiran semula sejarah. Dengan ini jelas bahawa ketidakpuasan para peneliti sejarah zaman kini terhadap idea-idea asa lampau telah menyebabkan  mereka  cuba mengumpul maklumat baru dengan memikirkan semula peristiwa-​peristiwa lampau.

Dalam mengendalikan idea-idea besar seseorang penyelidik sejarah mesti menguasai keliam-lima prinsip tersebut tadi iaitu mengenal pasti kualiti sistem kepercayaan masyarakat, menyoal perkataan dan pernyataan, menganalisa kenyataan, tidak mengandaikan keintelaktualan yang sama, serta menganggap idea-idea masa lampau itu mengalami proses pemikiran semula. Dengan menguasai prinsip-prinsip ini barulah idea besar boleh dikendalikan dengan berkesan dan hasilnya akan membawa satu penelitian atau kajian sejarah yang menarik, tepat, bernas dan akan membawa kepada kebenaran.

MENGENDALI AYAT-AYAT DALAM PENULISAN SEJARAH
Setiap orang boleh menulis tetapi belum tentu hasil tulisannya baik jika pengunaan atau penggunaan ayat-ayat dalam penulisannya tidak bernas dan berkesan. Bagi setiap bidang pengetahuan penggunaan ayat yang bernas dan berkesan adalah penting untuk pembaca memahami dan menghayati sesuatu ilmu pengetahuan itu. Dalam menghasilkan penulisan sejarah, ayat bernas dan berkesan adalah amat penting bagi mempersembahkan minda sejarahnya kepada tatapan pembaca.Tiap-tiap perkataan yang dihasilkan mestilah mempunyai perkaitan di antara satu sama lain melalui frasa, klausa dan ayat mudah agar senang difahami. Dalam penggunaan ayat hendaklah dipastikan setiap patah perkataan itu dianalisa dan diselidiki supaya apa yang ingin disampaikan kepada pembaca menepati dengan idea dan wawasan pemikiran sejarah. Ayat juga mestilah sesuai digunakan dan mempunyai erti yang tepat. Erti yang tepat adalah sangat penting bagi penulis kerana ia berusaha menyampaikan kebenaran dengan ungkapan kata-kata. Penulis mesti menggunakan kata-kata dengan maknanya yang tepat untuk mendefinisikan istilah-istilahnya.

Di samping kategori tersebut, teknik pemahaman dan penelitian secara puitis ke arah penghasilan atau pembentukan ayat-ayat harus juga diberi tumpuan yang sama oleh penulis. Ini penting untuk sesuatu penulisan itu mudah difahami dengan jelas berdasarkan bukti impirikal yang diperolehi daripada pengkajian ke atas sumber sejarah. Sesuatu penulisan dikatakan baik adalah berasaskan corak penghasilan atau pembentukan ayat-ayat menarik, kemas, tepat, mudah difahami dan bertenaga. Ini secara tidak langsung akan memperkukuhkan lagi kebenaran idea sejarah pada keseluruhannya. Untuk pemahaman selanjutnya boleh diperjelaskan melalui beberapa kaedah menghasilkan ayat yang diterangkan di bawah.

Kaedah Menghasilkan Ayat-Ayat Berkesan

Terdapat beberapa kaedah yang perlu diikuti bagi menghasilkan ayat-ayat bernas dan berkesan. Penggunaan ayat-ayat yang baik adalah melalui kaedah induktif dan kaedah imaginatif. Menurut Barzun dan Graff dalam buku bertajuk The Modern Researcher, kaedah imaginatif sebagai teknik mencipta penulisan sejarah berupaya memberi gambaran lengkap, tepat dan merumuskan segala apa yang disampaikan melalui penggunaan ayat-ayat bernas dan berkesan. Sebenarnya kedua-dua kaedah itu adalah saling berkaitan di antara satu sama lain untuk menghasilkan satu penulisan sejarah yang baik, teratur, kemas dan mudah difahami.

Kaedah Induktif

Kaedah ini merupakan penghuraian secara mendalam bermula dari fakta yang khusus kepada fakta yang umum. Ia merupakan satu cara taakul yang mendapatkan hukum umum dari misalan-misalan tertentu, yakni mengemukakan pernyataan-pernyatan hakikat untuk membuktikan kenyataan umum.

Kaedah ini menampilkan ciri-ciri atau kualiti-kualiti pembentukan ayat yang sekiranya digabungkan akan mempunyai gaya bahasa tersendiri, kemas, konkrit dan menarik serta senang difahami oleh pembaca. Di antara ciri-ciri yang perlu ada adalah seperti kejelasan (clarity), Keteraturan (oder), mantik (logic), menyenangkan (ease), keselarasan (unity), keberangkaian (coherence), berentak (rythm), bertenaga (forceful), pergerakan (movement), memudahkan (simplicity), kewajaran (naturalness), menarik (grace) dan kecerdasan (wit). Di samping itu setiap penulis perlu membina struktur ayat dengan teliti agar idea sejarah yang disampaikan ada kaitannya dengan minda penulis tersebut yang berdasarkan kebenaran dan sumber yang diperolehi serta memudahkan lagi pemahaman pembaca.

Kejelasan adalah satu ciri yang penting dalam penghasilan atau pembentukan ayat. Sesuatu ayat yang dibentuk mestilah jelas dan dapat memahami apa yang hendak disampaikan oleh penulis kepada pembaca. Sekiranya penggunaan frasa dan klausa ayat tidak jelas maka ini akan menimbulkan kekeliruan dan sukar ditentukan oleh pembaca. Sebaliknya proses pembacaan dan penelitian akan menjadi terganggu kerana pembaca terpaksa menafsir semula tentang idea yang dinyatakan secara berulang-ulang. Kemudiannya lantas membuat tanggapan yang berbeza daripada penulis tersebut kerana pembinaan ayat tersebut adalah tidak jelas dan kabur.  Oleh itu kejelasan perlu dilakukan semasa menulis dan perlu hati-hati supaya segala idea yang dikemukakan oleh penulis itu berupaya difahami dan tidak salah ditafsirkan.

Dalam penghasilan atau pembentukan ayat yang jelas dan mudah, harus juga dilakukan tanpa mengubah idea yang asal dan tidak tergesa-gesa menulis hanya semata-mata ingin menyampaikan idea sejarahnya. Contoh ayat yang tidak jelas dibuktikan di bawah;

Orang-orang India ada pendidikan formal di Tanah Melayu telah diterokai kumpulan mubaligh yang mana telah pertengahan kurun ke-19 sekolah di Pulau Pinang, Melaka dan Singapura.

Idea yang hendak disampaikan ternyata tidak jelas dan mengelirukan pembaca. Sebenarnya ia masih boleh dibaiki supaya mudah difahami tanpa mengubah idea asal seperti di berikut;

Pendidikan orang-orang India secara formal di Tanah Melayu telah diterokai oleh kumpulan mubaligh dalam pertengahan kurun ke-19 yang membuka sekolah Tamil di Pulau Pinang, Melaka dan Singapura.

Keteraturan adalah amat perlu dalam penulisan sejarah. Ia bermaksud struktur ayat tersusun dan teratur dalam keadaan rapi mengikut sistem tatabahasa. Kebanyakan penulis seringkali membentuk ayat secara emosi atau kurangnya pengetahuan dalam membentuk ayat bernas dan berkesan. Sikap sedemikian perlu dielakkan malahan keteraturan adalah penting agar ayat tersebut menjadi lebih kemas dan menarik. Seterusnya memberikan pemahaman yang berkesan ke atas minda pembaca itu nanti. Contoh ayat tidak teratur seperti di bawah ini;

Persetiaan Paris pada 10 hb Disember 1896 yang ditandatangani telah mengesahkan kedudukan Amerika Syarikat di Filipina.
Ayat ini dianggap tidak disusun dan tidak tepat iaitu subjek ayat dimulakan dengan frasa kerja ‘Persetiaan Paris pada 10 hb Disember 1896 yang ditandatangani’. Sepatutnya struktur ayat yang teratur dimulakan dengan subjek yang terdiri daripada frasa nama. Oleh itu ayat tadi akan menjadi lebih teratur dan tersusun rapi sekiranya mengikut susunan yang betul iaitu berdasarkan frasa nama sepert ditunjukkan berikut; 

Pendudukan Amerika Syarikat di Filipina telah disahkan oleh Persetiaan Paris yang ditandatangani pada 10 hb Disember 1898.

Ciri seterusnya ialah daya hujah ayat atau mantik yang mana ayat yang dibina mampu membahas sesuatu kenyataan sehingga idea yang dikemukakan dapat menyakinkan. Ayat-ayat yang dibentuk harus ada kelogikannya. Penulis akan membentuk penulisannya mengikut logiknya sendiri. Kelogikan ini amat penting kepada pembaca untuk mempercayai idea penulis. Suatu ayat yang tidak mantik atau logik akan menyebabkan penulisan itu tidak bertenaga serta kurang berkesan untuk menyatakan peristiwa sejarah. Keadaan ini dapat ditunjukkan seperti ayat dibawah;

Di samping, kakitangan dan pegawai-pegawai kerajaan menjalankan tugas masing-masing dalam pentadbiran. mereka juga penting sebagai alat oleh pihak Jepun, maka mereka merupakan golongan yang paling mudah diberi arahan mengenai rancangan yang hendak dijalankan oleh pihak Jepun .
Ayat di atas adalah betul dari segi strukturnya, tetapi tidak mewujudkan mantik atau kebolehan membahas bagi menyampaikan bukti-bukti sejarah berkenaan pegawai-pegawai kerajaan yang bertugas dengan pihak Jepun. Sebaliknya ayat tersebut akan menjadi lebih mantik dan logik sekirangnya ditulis seperti berikut;

Di samping menjalankan tugas masing-masing, kakitangan dan pegawai-pegawai kerajaan juga menjadi alat pihak Jepun kerana mereka mudah diarahkan bagi melaksanakan rancangan Jepun.

Sesuatu ayat yang dibina mestilah mudah atau senang difahami dan tidak berbelit-belit. Ini bermakna setiap patah perkataan haruslah difahami terlebih dahulu oleh penulis sebelum menyampaikannya kepada pembaca. Sebaliknya jika ayat sukar difahami maka pembaca akan bosan dan seterusnya melemahkan minat untuk mendalami penulisan sejarah tersebut. Dalam menghasilkan ayat yang mudah dan senang difahami, penulis hendaklah memastikan perkataan yang digunakan adalah tepat dan ringkas. Ia harus juga mengelakkan penggunaan ‘jargon’ dan ‘klise’ yang kurang berupaya untuk menjelaskan perkara-perkara yang diungkapkan. Kenyataan ini dikaji dengan berdasarkan contoh ayat di bawah ini;

Kekarisme Jose Rizal begitu menonjol sekali kerana didominasikan oleh fahaman liberal dan juga seorang genius Filipina yang teragong.

Ayat di atas menggambarkan keadaan ayat begitu menarik sekali melalui penggunaan ayat “jargon” tetapi maksudnya sukar ditanggapi oleh pembaca kerana binaan ayat tidak tepat dan menyulitkan pemahaman. Ayat tersebut menjadi lebih tepat sekiranya menggunakan perkataan mudah seperti di bawah;

Ketokohan Jose Rizal sangat menonjol kerana pengaruh kuat fahaman liberal dan merupakan seorang Filipina yang sangat pintar.

Keselarasan juga merupakan satu kriteria yang penting dalam penghasilan atau pembentukan ayat. Ia bermaksud keadaan yang bersatu dan bersesuaian di antara satu kompenan ayat dengan kompenan ayat yang lain.

Setiap patah perkataan yang hendak disampaikan mestilah mempunyai kesinambungan di antara ayat-ayat yang dibina sebagai mencerminkan minda penulis itu sendiri. Seandainya ciri keselarasan tidak dititikberatkan, maka sudah tentunya pembinaan ayat akan menjadi bercelaru dan seolah-olah tiada kaitan. Ini dapat ditunjukkan dengan ayat di bawah;

Di Tanah Melayu, menjangkakan Pihak Berikat akan menakluk semula negeri ini secara besar-besaran, maka pihak Jepun telah menguatkan ekonomi, terutamanya industri bijih timah.
Penggunaan ayat ini dirasakan begitu asing dan tidak logik mengenai idea sejarah yang disampaikan. Ini berlaku kerana tidak ada keselarasan di antara komponen frasa dan klausa yang dibina. Ayat tersebut menjadi selaras jika dibuat seperti berikut;

Pihak Jepun di Tanah Melayu berusaha memperkuatkan keupayaannya apabila menjangkakan serangan besar-besaran pihak Berikat.

Ciri keenam dalam menghasilkan ayat bernas dan berkesan ialah kebarangkaian (coherence) dan ia merupakan ciri yang berkait rapat dengan keselarasan seperti mana yang telah dibincangkan. Kebarangkaian adalah suatu keadaan ayat yang berpautan antara satu sama lain untuk menggambarkan suatu pertalian diantara idea-idea sejarah. Keadaan keselarasan dan kebarangkaian dapat dilihat seperti contoh dibawah;

Kekalahan parti BERJAYA dalam pilihanraya 1985 dapat dikaitkan dengan beberapa faktor seperti kepimpinan dan dasar-dasar pentadbiran Datuk Haris sendiri. Walaupun pada peringkat awal pemerintahannya Datuk Haris adalah seorang yang baik, tetapi beliau kemudiannya dikatakan bertindak sebagai seorang diktator yang banyak melakukan tekanan ke atas rakyat.

Sesuatu ayat yang dibentuk itu hendaklah mengandungi rentak dan tempo. Rentak dan tempo dimaksudkan dengan tekanan kata-kata sama ada secara kuat atau lembut, panjang dan pendeknya sesuatu nada yang berlaku berulang-ulang secara teratur. Selain itu rentak dan tempo boleh dilakukan melalui tanda-tanda kata seperti ( “  ” ), noktah, koma dan perkataan penyambung ayat seperti justeru itu, malah, iaitu, maka dan sebagainya. Rentak dan tempo adalah penting kerana ia mempastikan sebutan dan ucapan ayat yang menarik. Tekanan kata-kata yang kuat adalah bermaksud lebih dipentingkan dan harus bersesuaian dengan kompenan kata-kata yang diucapkan. Gambarannya dapat disaksikan di bawah ini;

Oleh sebab bijih timah itu dihanyutkan dari kawasan pergunungan ke pedalaman lalu dilonggokkan di dasar sungai-sungai berdekatan pantai dan tanah pamah lanar, maka kerja melombongnya tidak begitu rumit meskipun menggunakan cara-cara primitif.

Dalam ayat di atas terdapat penggunaan perkataan pemyambung ayat yang tersusun mengikut kesesuaian. Penggunaan perkataan itu menyebabkan ayat mumpunyai rentak dan tempo yang begitu menarik dibaca. Idea penulis dapat disampaikan dengan baik walaupun menggunakan banyak perkataan penyambung ayat. 

Ciri kelapan ialah bersifat kukuh, bertenaga dan berkuasa (forceful) serta betul dari segi tanda baca, ejaan yang dan sebagainya. Ini perlu untuk menjelaskan idea-idea yang disampaikan supaya terbentuk dengan tepat tanpa sebarang keraguan dan memberi satu mencetuskan imaginatif yang diharapkan kepada pembaca keseluruhannya. Sebagai contohnya;

Selain dari perubahan dalam struktur dan fungsi pentadbir, beberapa perubahan dan peraturan pejabat juga telah dikeluarkan. Kecekapan dalam pentadbiran banyak bergantung kepada kejujuran kakitangannya. Tanpa kejujuran kakitangannya bukan sahaja pentadbiran menjadi tidak cekap tetapi besar kemungkinannya apa yang hendak dilaksanakan itu tidak mencapai matlamatnya.


Berdasarkan contoh di atas ternyata susunan perkataannya lebih kukuh, bertenaga dan berupaya untuk membuktikan bahawa urusan pentadbiran akan lebih cekap dan berkesan apabila dilakukan perubahan struktur, fungsi dan peraturan yang membawa  unsur efisyen dan kejujuran di kalangan kakitangan.


Ciri kesembilan pula ialah berkenaan dengan perihal pergerakan atau menunjukkan keadaan peralihan kedudukan sesuatu idea yang hendak disampaikan. Pergerakan atau peralihan idea hendaklah bersesuaian dan bertepatan dengan minda penulis tersebut. Ciri ini penting agar mewujudkan perkaitan di antara idea atau ayat supaya kelihatan lebih kemas dan mudah difahami. Ini dapat dibuktikan dengan ayat berikut;

Syed Alwi bin Syed Al-Hadi telah dilahirkan di Melaka pada tahun 1893. Beliau adalah merupakan anak yang tertua dari anak Syed Sheikh Al-Hadi dan mendapat pendidikan awalnya di sekolah Melayu di Riau. Kemudian beliau memasuki sekolah Inggeris Victoria Bridge di London dan telah lulus darjah tujuh pada tahun 1913.

Berdasarkan contoh ayat tersebut, jelas menunjukkan berlakunya pergerakan atau keadaan peralihan kedudukan ayat-ayat mengikut keutamaan peristiwa terpenting. Kelihatan ayat yang pertama akan terus bergerak kepada ayat berikutnya melalui idea-idea yang disampaikan. Tidak berlaku lompatan idea yang melulu kerana transisi (peralihan) idea dilicinkan oleh penggunaan ayat yang sesuai.

Ciri kesepuluh ialah memudahkan pemahaman pembaca. Sekirannya penulis ingin membentuk ayat-ayat yang bernas, segar dan berkesan maka ia sendiri haruslah memastikan dirinya benar-benar memahami idea yang hendak disampaikan oleh dirinya sendiri sebelum idea itu disampaikan kepada orang. Cara yang baik untuk membentuk ayat yang mudah difahami adalah dengan terlebih dahulu memberi definisi perkataan [idea] yang digunakan oleh penulis sendiri. Misalnya contoh petikan ayat yang berikut;

Golongan ekit pemerintah perlu mempunyai kuasa dan kuatkuasa serta kesahihan. Kuasa adalah kebolehan untuk untuk mengarahkan kemahuannya dalam masyarakat. Kuatkuasa pula adalah hak seseorang untuk mengarah sebarang tindakan dan mempunyai hak untuk bertindak. Manakala kesahihan adalah pengesahan di sisi undang-undang atau pengiktirafan masyarakat pada bentuk norma yang diikuti. Fenomena ini telah berlaku di kalangan golongan ahli-ahli Parlimen di Eropah.

Ciri yang kesebelas ialah berkenaan pembentukan ayat yang berkesan secara menempatkan unsur yang yang sama penting dalam struktur ayat. Cara ini disebut sebagai kesejajaran atau kewajaran ayat. Misalnya, apabila seseorang ahli sejarah ekonomi yang ingin mengkaji perkembangan sesuatu masyarakat, beliau boleh menulis ayatnya seperti berikut;

Pengkajian terhadap pembentukan ekonomi antarabangsa perlu ditinjau dari aspek perkembangan komunikasim pergolakan sosial dan ekonomi serta perubahan strategi kerajaan negara tersebut.

Dalam ayat petikan di atas, perkataan pengkajian, perkembangan, pergolakan dan perubahan merupakan empat perkataan dalam empat frasa yang menjadi objek dalam ayat gabungan. Ayat ini akan menjadi ayat yang tidak berkesan apabila salah satu unsur itu diunggkapkan dalam bentuk yang lain. Misalnya, perkataan ‘pengkajian’ ditukarkan kepada ‘dikaji’ dan ‘perubahan’ ditukarkan menjadi ‘mengubah’.

Ciri keduabelas ialah pembentukan ayat yang dapat menambatkan hati pembaca dan menarik perhatian mereka terhadap idea-idea yang hendak disampaikan oleh penulis. Sesuatu ayat haruslah dibentuk supaya menampakkan ciri kecantikan ayat dan memaparkan gaya-gaya bahasa yang menarik. Ayat-ayat yang dibentuk dengan gaya yang cantik akan memberi kesan psikologi terhadap pembaca. Pembaca akan merasakan isi kandungan sesuatu penulisan itu tidak kering kontang atau menimbulkan kebosanan kepadanya. Sebaliknya pembaca dapat menghayati idea penulis dengan hati yuang terbuka dan penuh perhatian. Contoh ayat sedemikian boleh dilihat pada satu petikan kenyataan oleh Prof. Madya Dr. Khazin Mohd. Tamrin dalam tulisan berjudul Orang Jawa di Selangor yang berbunyi seperti berikut;

Orang Jawa pernah dikatakan sebagai orang yang tidak suka berhijrah ke tempat lain, lebih-lebih lagi di luar pulau Jawa. 

Juga ditimbulkan rangkaian kata yang berbunyi;

Mangan ora mangan angger kumpul (halaman 3-4).

Ia bermaksud sama ada mahu atau tidak, mereka tidak berganjak dari kumpulannnya.

Ciri terakhir ialah berkenaan pembentukan ayat yang mengandungi pendapat-pendapat yang tajam, bijak dan bersemangat. Cara ini hanya dapat dilakukan melalui kecerdasan otak dan bukannya khayalan semata-mata. Ini akan dapat menyakinkan pembaca bahawa idea penulis tidak boleh dipersoalkan dengan sewenang-wenangnya. Misalnya lihat perbezaan ayat dalam petikan berikut;

Jikalau tiada gunung Himalaya, tak mungkin manusia ingin mendakinya.

Ayat tersebut jelas menimbulkan keraguan kepada pembaca kerana tidak tajam maksudnya. Ayat ini boleh dibentuk dengan bijak seperti seperti berikut;

Jikalau tiada gunung Himalaya, maka tak mungkin manusia ingin mendaki ke puncaknya.

Semua ciri-ciri disebut tadi adalah penting untuk membentuk ayat-ayat yang bernas dan berkesan, terutamanya melalui cara induktif. Secara umumnya ciri-ciri ini tidak menonjolkan sekaligus dala sesuatu penulisan tetapi mungkin bertindan antara satu sama lain dan boleh menguatkan atau menjadikan yang lainnya kabur kerana ciri-ciri ini digabungkan dalam gaya bahasa laras sejarah. Walau bagaimanapun, gabungan yang dikemukakan itu seharusnya mampu menonjolkan ayat yang mudah difahami oleh pembaca dan dalam kerangka pembentukannya yang diibaratkan oleh Barzun & Graff sebagai Like a skeleton, a sentence is a piece of contruction (halaman 297).

Kaedah Imaginatif

Imaginatif merupakan kaedah membentuk image atau daya khayalan minda yang disampaikan melalui penulisan. Ia timbul dalam minda apabila kita melihat dan mendengar sesuatu ‘ayat’, maka image akan terbentuk tetapi ia seharusnya tidak berbentuk ‘kaku’, ‘statik’, dan ‘mutlak’ sebaliknya dinamik. Mengikut kaedah ini, setiap ayat hendaklah berfungsi atau mempunyai tugas tertentu dalam penulisan sejarah. Setiap ayat adalah dinamik, iaitu berupaya bergerak dengan cergas dan bertenaga. 

Kaedah imaginatif turut menonjolkan kerelatifan dalam penggunaan ayat penghubung supaya berlaku perkaitan antara satu ayat dengan ayat sebelum dan ayat berikutnya bagi membentuk penulisan sejarah yang berkesan. Dalam hal ini sesuatu ayat yang dibentuk seboleh-bolehnya berhubung dengan ayat-ayat lain. Ini adalah supaya maksud yang hendak disampaikan itu tidak lari atau terpesong sebaliknya dapat menepati proses minda yang dicetuskan melalui pemikiran penulis.

Terdapat kaedah lain iaitu kaedah deduktif yang merupakan penjelasan yang bermula daripada fakta yang umum kepada fakta yang khusus. Bisasanya suatu penulisan akan dimulakan dari satu idea umum [generalisasi] kepada pelbagai idea khusus. Misalnya, sebab [umum] dan akibat [khusus]. Walau bagaimanapun kaedah ini tidak begitu menonjol dalam penulisan sejarah.

Kedua-dua kaedah induktif dan imaginatif tersebut tadi kadang-kadang sifatnya bertindan lapis tetapi situasi ini boleh menguatkan kuasa penyampaian sesuatu penulisan sehingga terpancar sesuatu gaya tertentu. Gaya serta sifat-sitatnya tidak dapat dicapai berasingan dan gaya seseorang penulis tidak mungkin wujud secara semulajadi sebaliknya adalah hasil dari satu usaha yang bersungguh-sungguh untuk menghidupkan kata-kata. Hidup di sini bermaksud kata-kata yang digunakan dalam penulisan itu dapat sampai ke minda pembaca dan mempengaruhinya sehingga wujud pensenyawaan antara pemikiran penulis dan pembaca. Setelah membincangkan kaedah-kaedah tadi maka harus pula dibincangkan langkah-langkah menghasilkan ayat.

Langkah Menghasilkan Ayat

Ayat yang mampu menghasilkan penulisan sejarah hendaklah ayat yang tepat, mudah difahami dan bermakna. Sesuatu ayat yang tepat tidak bererti penyampaian itu dilakukan dalam keadaan tergesa-gesa atau cuba meringkaskan sehingga tiada kaitan dengan idea asal. Sepatutnya idea-idea yang sukar difahami hendaklah juga disampaikan dengan penggunaan ayat mudah dan tepat. Jika terdapat satu perkataan yang boleh memberikan makna yang dikehendaki, maka gunakan satu perkataan sahaja yang dirasakan sesuai walaupun terdapat dua atau lebih patah perkataan yang boleh memberikan tafsiran yang sama. Contoh ayat;
Parti Sangkum telah memperkenalkan asas pembangunan ekonomi yang berperancangan. Satu Rancangan Dua Tahun 1956-1958 diperkenalkan yang membolehkan kerja-kerja membentuk infrastruktur seperti pelabuhan, lapangan terbang, jalan raya, klinik dan hospital, sekolah dan kolej dan lain-lain. Rancangan Empat Tahun 1960-1964 pula untuk pemulihan perindustrian iaitu pengeluaran makan, kain, kertas, guni simen, gelas, rokok, penapisan minyak dan lain-lain.

Berdasarkan kepada petikan di atas, ayatnya terlalu panjang dan ini menyebabkan pembaziran penggunaan ayat. Ia lebih berkesan sekiranya diringkaskan iaitu menggunakan satu perkataan yang boleh memberikan makna yang dikehendaki tanpa mengenepikan idea asal penulis. Pembuangan perkataan yang tidak diperlukan boleh dilakukan. Contohnya;

Parti Sangkum telah memperkenalkan asas pembangunan ekonomi yang berperancangan. Satu Rancangan Dua Tahun diperkenalkan untuk membolehkan kerja-kerja membentuk infrastruktur. Manakala Rancangan Empat Tahun pula untuk pemulihan perindustrian.

Seandainya pemikiran penulis adalah kompleks dan memerlukan beberapa frasa, penulis mestilah pastikan setiap frasa itu bertenaga dan berkaitan dengan idea yang dijelaskan untuk memudahkan pembaca memahaminya. Frasa dan klausa yang tidak penting hendaklah dibuang agar ayat lebih mudah, tepat dan kemas.

Dalam membentuk ayat, penulis mestilah sentiasa menumpukan perhatian kepada subjek dengan pembinaan ayat yang selaras, misalnya penulis tidak boleh menulis ayat mengenai satu idea dan mengubahnya ditengah-tengah proses pembinaan ayat. Penulis tidak wajar menukar secara tiba-tiba penggunaan ayat aktif kepada ayat pasif. Contohnya; 

Tajuk yang seseorang itu hendaklah jelas dan apabila seseorang itu sampai kepada masa mencari bahan mengenainya, adalah didapati bahawa tajuk itu sendiri membolehkannya menjadi panduan kepada pemilihan bahan-bahannya.

Dari segi pemikiran, idea ayat tersebut adalah betul tetapi susunan ayatnya agak janggal dan maksud yang hendak disampaikan tidak jelas. Maksud sebenar yang hendak disampaikan oleh ayat tersebut ialah;

Tajuk yang dipilih mestilah jelas dan ringkas supaya apabila dicari isi mengenainya akan didapati bahawa tajuk itu sendiri memberi panduan kepada penulis mengenai bahan-bahan rujukan yang sesuai.

Penulis janganlah sampai meleret-leret dalam penggunaan perkataan untuk membuat ayat. Hendaklah dikekalkan idea utama yang dihuraikan dengan ayat-ayat yang ringkas dan saling kait-mengait.

Contoh yang baik boleh diperolehi daripada iklan yang biasanya mengandungi susunan ayat-ayat mungkin nampak baik tetapi idea yang cuba disampaikan tidak difahami oleh orang ramai. Pengiklan akan melaksanakan tugas yang baik jikat susunan ayat-ayat iklannya itu yang kemas dan tepat. Kesannya dalam hanya beberapa saat sahaja orang ramai membaca iklan yang sedemikian,  pengiklan mampu menyampaikan mesej yang dimaksudkan. Contohnya seperti ucapan politik seperti berikut;

Setiap rakyat kini memerlukan pemimpin yang berjuang, berwawasan, beridea luas serta perihatin bagi menangani cabaran-cabaran menjelang tahun 2020.

Apabila petikan di atas ditulis dalam bentuk deduktif ia boleh menawan perhatian pembaca. Ini dapat dilihat berdasar beberapa mesej yang kelihatan jelas dalam ucapan tersebut, seperti  berikut;

1.
Setiap rakyat meliputi setiap pembaca.

2.
Memerlukan pemimpin yang meresap ‘jiwa’
3.
Berjuang bererti bergiat dalam gerakan politik

4.
Berwawasan ialah bijak, berpendirian, berpandangan jauh dan ada program

5.
Menyarankan ciri-ciri dinamik kerana sanggup menangani dan berdepan dengan cabaran yang akan datang

Unsur deduktif juga penting untuk disarankan dalam kesimpulan ucapan atau penulisan bagi mewujudkan peringatan, pengimbasan dan penegasan terhadap sesuatu mesej atau idea. Dalam kontek ucapan politik tadi, kesimpulan ucapan amat penting kerana ayat-ayat terakhir yang sampai kepada telingga pendengar harus mampu memainkan peranan mengingatkan kembali pendengar tentang idea sebenar yang ingin disampaikan. Keadaan ini sama juga dengan kepentingan perkataan atau ayat  dalam sesuatu penulisan kerana ayat terakhir dianggap sebagai pengimbas dan penegas kepada idea sebenar yang mahu disampaikan oleh sesuatu penulisan.

Dengan perkataan lain, penulisan ayat bernas dan berkesan adalah amat sukar sekali jika tidak menepati kaedah-kaedah yang diperlukan. Penulisan yang baik adalah satu penulisan yang mudah dan senang difahami pembaca. Penulisan yang baik selalunya berbentuk ayat yang pendek dan padat dengan itu mudah untuk pembaca menangkap apa yang hendak disampaikan oleh penulis. Secara ringkasnya untuk membentuk ayat yang mengandungi maksud kabur, janggal, dan tidak tersusun adalah mudah. Walau bagaimanapun, melalui kaedah induktif dan kaedah imaginatif seseorang peneliti sejarah akan dapat  menghasilkan ayat-ayat bernas dan berkesan dalam penulisannya.

Soalan-soalan Penilaian

1. Apakah yang dimaksudkan idea besar?
2. Apakah lima kaedah mengendali idea sejarah?
3. Apakah maksud minda sejarah?

4. Apakah dua jenis kaedah menghasilkan ayat dalam penulisan sejarah?

5. Apakah maksud ayat yang mantik?

6. Apakah erti ‘jargon’ dan ‘klise’ dalam penulisan sejarah?

7. Apakah makna kebarangkaian dalam menghasilkan ayat dalam penulisan sejarah?

8. Apakah makna rentak dan tempo ayat dalam penulisan sejarah?

9. Apakah langkah-langkah menghasilkan ayat berkesan?

10. Apakah bentuk deduktif dalam penulisan sejarah?

